Akats bat aurkitu da Kontratu Publikoei buruzko ekainaren 9ko 6/2006 Foru Legea aldatzen duen Foru Legean, zeina Nafarroako Parlamentuko Aldizkari Ofizialean 2013ko otsailaren 27an argitaratu baitzen, 23. zenbakian. Horrenbestez, zuzenketa hau egiten da:

26. artikuluan, zeinak 6/2006 Foru Legeko 124. artikulua aldatzen baitu –19. orrialdeko eskuineko zutabean–, “1.i) (KENDUTA)” jartzen duen tokian, hau esan behar du: 

“1. Administrazio kontratuak suntsiarazi ahal izanen dira hauetakoren bat gertatzen denean:

a) Kontratista indibiduala hiltzea edo ezgaiturik geratzea, edo kontratista den sozietatearen nortasun juridikoa iraungitzea, salbu eta jaraunsle edo oinordekoek kontratuarekin jarraitzea adosten denean. Enpresen edo enpresa-adarren bat-egite, zatiketa, ekarpen edo eskualdaketa kasuetan, ondorioz sortzen den entitatea edo entitate onuraduna kontratistaren eskubide eta betebeharretan subrogatuko da, kontratua formalizatzeko eskatzen den kaudimenari eusten baldin badio.

b) Edozein prozeduratan kaudimengabezia deklaratzea, eta, konkurtsorik egonez gero, likidazio aldia hastea, salbu eta, azken kasu horretan, kontratistak kontratua exekutatzeko bermeak eman eta Administrazioak aski irizten dienean. 

c) Administrazioa eta kontratista ados jartzea baldin eta, interes publikoko arrazoien ondorioz, ez bada beharrezkoa edo ez bada komeni kontratuak irautea, eta, betiere, kontratistari egozten ahal zaion beste kausaren bat ez badago kontratua suntsiarazteko.

d) Aginduzkoak diren bermeak ez jartzea.

e) Kontratuaren exekuzioa ez hastea horretarako ezarritako epean, izapidetze urgenteko espedienteetan.

f) Epe barruan ez exekutatzea, epea funtsezkoa denean.

g) Berandutzagatiko penalizazioa iristea kontratuaren zenbatekoaren ehuneko 20ra.

h) Kontratua ez formalizatzea ezarritako epean.

i) Kontratuaren exekuziorako betekizun sozial edo ingurumen arlokoak ez betetzea, 49. artikuluan aipatutako kasuan.

j) Administrazioa zortzi hilabete baino gehiagoz berandutzea ordainketa egiteko.

k) Kontratuko gainerako funtsezko betebeharrak urratzea.

l) Kontratuan espresuki ezartzen direnak.

m) Foru lege honetan adierazten diren gainerakoak”.

